
Missiva concernent la revisiun parziala da la lescha da vischnancas e da la legislaziun davart la gulivaziun da finanzas: resumaziun
Part A: Ambient e finamira dals dus projects da revisiun
En la part introductiva vegnan descrits l'ambient cuminaivel, las incumbensas d'agir e las finamiras dals dus projects. Tuts dus projects han divers puncts cuminaivels. Els servan a realisar la constituziun chantunala, la sanaziun da las finanzas ed il program da la regenza. Il numnader communabel il pli impurtant è la promoziun da la collavuraziun intercommunala e la fusiun da vischnancas. Cun las mesiras da promoziun correspundentas e cun l'eliminaziun d'impediments vegn dada la direcziun per la refurma da las structuras territorialas, sco ch'ella vegn previsa en il punct da svilup central numer 23 dal program da la regenza 2005 – 2008. La refurma da las structuras territorialas è ina premissa impurtanta per concepir da nov la repartiziun da las incumbensas e da la gulivaziun da finanzas tranter il chantun e las vischnancas. La classificaziun dal territori, la repartiziun da las incumbensas sco er la gulivaziun da finanzas èn elements caracteristics d'in stadi cun in'organisaziun federalistica e s'influenzeschan vicendaivlamain. Quest sistem vegn actualmain influenzà da divers svilups.
Il svilup demografic, tscherts process da liberalisaziun, il regress da resursas persunalas e finanzialas tar in nivel da pretensiun e tar in sforz da prestaziun che creschan ad in crescher fan che las structuras communalas existentas arrivan adina pli fitg sut pressiun. Vitiers vegnan directivas politicas da la confederaziun (RFI, nova politica regiunala) e dal chantun (constituziun chantunala, plan directiv, promoziun da l'economia).
Sin basa da questa situaziun da partenza ha la regenza mess en il center da ses program la refurma da las structuras territorialas en connex cun la nova concepziun da la repartiziun da las incumbensas e da la gulivaziun da finanzas. La realisaziun da quest punct central da svilup duai succeder en etappas. En l'emprima vegn cun quest project (lescha da vischnancas / legislaziun da la gulivaziun da finanzas) mess l'accent sin ina refurma dal territori. En quella vegnan descrits ils svilups en Grischun, ma er en ils auters chantuns e mussadas las vias e las finamiras d'ina refurma da las vischnancas.
Cun cussegliaziun e cun meds finanzials vul la regenza promover e sustegnair process che vegnan iniziads da sut ensi. Ella sa distanziescha però d'ina planisaziun chantunala da fusiun. La refurma da las vischnancas avisada duai servir en emprima lingia a rinforzar las vischnancas. Ella duai pussibilitar d'ademplir las incumbensas en moda effectiva cun duvrar ils meds en moda economica e stgaffir finalmain las premissas per repartir en moda optimala las incumbensas e per gulivar en moda effectiva las differenzas tranter las vischnancas.
En la segunda etappa sa tracti d'ina revisiun cumplessiva da la legislaziun davart la gulivaziun da finanzas, resguardond ils resultats d'ina examinaziun da l'organisaziun da las incumbensas e da la prestaziun sco er las pretensiuns da realisar la RFI sin plaun chantunal. 

Part B: Revisiun parziala da la lescha da vischnancas dal chantun Grischun
Il motiv principal per questa revisiun parziala da la lescha da vischnancas è la nova constituziun chantunala ch'è entrada en vigur il 1. da schaner 2004. Plinavant vegnan adattadas diversas disposiziuns sin basa da la giurisdicziun pli nova u er pervi da quai ch'ina regulaziun pli precisa s'impona en l'interess da la segirezza e da la transparenza giuridica (p.ex. l'autorisaziun da surveglianza da la regenza).
Per differents motivs è la regenza da l'avis ch'il project sa duai restrenscher als secturs da la legislaziun che ston stringentamain vegnir reglads oz e ch'i duai vegnir preschentada uschia mo ina revisiun parziala da la lescha da vischnancas. Ina revisiun totala che sto vegnir prendida en mira a media vista stuess p.ex. tractar er la tematica da la "vischnanca burgaisa".
Ils puncts centrals dal project da revisiun èn ils suandants champs da regulaziun:
· En l'art. 49 dal sboz vegn l'instrumentari legal per la gestiun da las finanzas communalas cumplettà cun il princip che la contabilitad sto vegnir manada tenor las normas renconuschidas per las finanzas publicas. Uschia vegn er rinforzada la pratica vertenta. En il senn da la transparenza giuridica duai vegnir statuida cleramain l'obligaziun da rendaquint er per las vischnancas burgaisas (art. 81a dal sboz).
· Il rinforz da las organisaziuns e da las structuras regiunalas è ina novaziun centrala da la constituziun chantunala revedida. En ils art. 50 fin 60 dal sboz da revisiun concernent la collavuraziun intercommunala vegnan las corporaziuns regiunalas pervi da quai suttamessas ad ina regulaziun detagliada. Cun l'obligaziun da prevair il referendum da finanzas sco er il referendum legislativ facultativ duain ils dretgs da la cogestiun democratica restar garantids. Da la protecziun da las minoritads vegn tegnì quint uschenavant ch'ils differents territoris parzials ston vegnir resguardads adequatamain tar l'elecziun dals organs da la corporaziun. Ultra da quai duai la regenza avair la pussaivladad da disponer per forza – sche interess publics pretendan quai stringentamain – l'adesiun d'ina vischnanca ad ina corporaziun regiunala (analog a la corporaziun da vischnancas).
· La realisaziun da la constituziun chantunala en il sectur da la fusiun da vischnancas succeda cun ils artitgels 83 fin 94 dal sboz. L'instrumentari da promoziun e da gulivaziun per fusiuns da vischnancas vegn sviluppà e differenzià vinavant. La pussaivladad ch'il cussegl grond po sfurzar vischnancas da fusiunar vegn anc extendida cumpareglià cun la legislaziun vertenta.
· Las disposiziuns dal dretg da surveglianza (art. 95 fin 101 dal sboz) vegnan mo midadas minimalmain. En quest connex vegn mess il pais sin ina surveglianza effizienta da las finanzas.
Part C:  Revisiun parziala da la legislaziun davart la gulivaziun da finanzas
En la lescha davart la gulivaziun da finanzas vegnan rinforzads ils impuls ed eliminads ils impediments per fusiuns da vischnancas. La proposta da revisiun cuntegna novaziuns concernent la gulivaziun da la forza fiscala e concernent la resalva persunala per ovras publicas.
La resalva persunala per ovras publicas na vegn da nov betg a depender dal dumber d'abitantas e d'abitants, mabain ad importar en general 100'000 francs per ovra. Uschia pon vegnir promovidas ovras surcommunalas cun cleras intenziuns ed en moda pli intensiva.
Il punct central da la proposta da revisiun è dentant la nova concepziun da la gulivaziun da la forza fiscala cun ils dus stgalims "contribuziun da basa" e "dotaziun minimala".
Per la contribuziun da basa vegn fixada la limita da gulivaziun minimala cun 55 fin 60 pertschient da la media chantunala. Per quella crodan tut ils impediments: pe da taglia, gruppa da forza finanziala e limita d'abitantas e d'abitants.
La gulivaziun classica da la forza fiscala vegn cumplettada cun il sistem da la dotaziun minimala che vegniva applitgà fin uss. La necessitad da questa cumponenta supplementara sa basa sin il basegn fundamental che tut las vischnancas basegnan per ademplir lur incumbensas, e quai independentamai da lur dumber d'abitantas e d'abitants. Tar questa cumponenta vegnan perquai er mantegnidas las restricziuns da fin uss areguard il pe da taglia minimal e l'appartegnientscha a la forza finanziala, las qualas expriman il basegn finanzial augmentà. La dotaziun minimala sa referescha a la singula vischnanca e betg a la singula abitanta resp. al singul abitant. Pervi da quai è la limitaziun ad in tschert dumber d'abitantas e d'abitants giustifitgada. Quella vegn fixada sco enfin ussa a 300.
La cumponenta "dotaziun minimala" pussibilitescha pia a quellas vischnancas che adempleschan las premissas correspundentas, da dauzar lur forza fiscala sur la tariffa decisiva per la contribuziun da basa da 55 fin 60 pertschient, sch'ellas han in dumber minimal d'abitantas e d'abitants. La marscha per la tariffa che sto vegnir fixada da la regenza resta sco fin uss tar 75 fin 100 pertschient. Da nov duai il pajament da contribuziuns sut quest titel er cuntegnair impuls per midar las structuras. Pervi da quai survegnan mo pli vischnancas cun 300 e dapli abitantas ed abitants la dotaziun minimala cumplaina. Per vischnancas cun in dumber d'abitantas e d'abitants pli pitschen vegn reducida la contribuziun: per vischnancas cun 200 fin 299 abitantas ed abitants per in sisavel, per vischnancas cun 100 fin 199 abitantas ed abitants per dus sisavels e per vischnancas cun main che 100 abitantas ed abitants per trais sisavels. 

Cun concepir la proposta da revisiun han ins stuì prender resguard dal meds finanzials ch'èn disponibels en moda limitada e da la necessitad d'ina dotaziun minimala anc adina suffizienta per tut las vischnancas da noss chantun. Pervi da quai na po la nova gulivaziun da la forza fiscala betg eliminar dal tuttafatg ils impediments da fusiun dal sistem senza regulaziuns cumplementaras. Pervi da quai èn necessarias regulaziuns supplementaras generusas concernent il possess actual e concernent il temp transitori. En cas d'ina fusiun duai la limitaziun d'abitantas e d'abitants per la dotaziun minimala vegnir abolida per part per in temp transitori pli lung da 15 onns.

y 1 = limita da gulivaziun da la contribuziun da basa (marscha 55 fin 60 %, proposta 57.5 %)

